
Sujet 09: S`Schwarze Loch

S`hän alli Angscht vo däm schwarze Loch
„dä Wältuntergang vo Gänf das sigi’s doch!“

Denn wird no e Urknall simuliert
wil me Protone mitenand kollidiert

Um mich dräiht sich alles, es isch kalt und gräll
es lüchtet und dä Liechtschtrahl isch so häll

„es würgt mi“, i fühl mi jetzt gfange wie e Gäisel
derbi dräi ich mich z‘ Oberwil doch nur im neue Kreisel

Im Cern in Gänf hän si mit Liechtgschwindigkäit
e Protone-Schtrahl dur die Röhre ghäit

Donezk, Barcelona und Lissabon wär für de FCB es Ziel
wenn’s denn nomol um 10 Millione Euro gieng

Christian, wotsch s`negscht Johr beschtoh, du duesch es ahne
Muesch mit dinere Manschaft uf Gänf dur die Bahn go fahre.......

Das aber e hueffe Banke hän miesse Gäld abschriebe
Dörf me jetzt aber nit em Cern in Genf akriede

Mr wüsse, es gid e huffe die glaube doch
Dr Ospel het dehaime au so e Schwarzes Loch 

Für viel Sache ka me’s nit bruche, das Schwarze Loch
Guet für 1-2 Sache denne veliecht aber doch

Es könnti zum Biespiel mol veliecht sowiet ko
Dass eine die ganz SVP drin tuet verschwinde lo

Dr Coop, d`Migros, dr Kreisel und im Wald alli Tier
s`Hüslimatt, d`Poscht, d`Gmeind jä sogar dr Lätte mit sim Bier

Alli zämme usnahmslos es isch verruckt
Wärde vo däm Schwarze Loch verschluckt

Die Wüsseschaftler vo Cern hend sich verspekuliert
und wo sie dr Teilchenbeschleuniger hend aktiviert

ischs Chaos perfekt und sie schreie numme no
Malheureusement s`Schwarze Loch isch do

E Leck im Kielsystem het derzue gfiehrt
Dass sich das Helium ganz ungeniert
noch usse het kenne es Wägli bahne
jetzt frog ich mi, „he nundefahne“!

Die Supermaschine chasch bruche, das wär doch schön
a de Herbschtmäss für`s ufblose vo Kinder-Balön

De Denner isch Vergangehäit, dört chasch nüt me kaufe
chasch au nümme bim Kreisel unde dure laufe

D Poscht muschteret sich me und me zumene Gmischtwahrelade
Muesch nümm mit em Auto näbedra in Coop go fahre

In Gänf hän si e Tunnel wo cha Schwarzi Löcher mache
ich sag Euch, die Zyte sin nüm zum lache

Uf d’Spezi aber chasch zelle, us guetem Grund
mir mache Fasnacht, egal was chunt

